Исламдағы аһлақ ұғымның мәні

[bookmark: _GoBack]Ахлақ [араб. اخلاق]  зат. ‹лат. moralis›. Хулқ сөзінің көпше түрі, мінез, болмыс, табиғат, адамға туа біткен немесе өсе келе қалыптасқан психикалық және рухани қасиеттер мен қабілеттер, адамның жағымды-жағымсыз мінез-құлықтары, адамгершілік нормаларының жиынтығы. 
Араб тіліндегі «халқ» және «хулуқ» сөздері бір түбірден шығады және түбір сөз ретінде бір-бірінен айырмашылығы жоқ. Дегенмен, мағынасы тұрғысынан «халқ» – көзбен көруге, сыртқы сезім мүшелерімен сезінуге болатын көрініс, пішін, келбет, бейне, мүсін дегенге саятын материялық мағынаны білдірсе, «хулуқ» – жүрекпен ұғынып, сезім арқылы білінетін, рухқа негізделген өзек, мазмұн немесе мағына дегенді білдіреді. Құранда тікелей ахлақ емес, хулуқ деген сөзбен екі аятта келеді. Төмендегі хадис осы екі сөздің мағынасын дәл анықтап береді: «اللَّهُمَّ أَحْسِنْ خُلُقِى كَمَا أَحْسَنْتَ خَلْقِى» «Алла Тағалам, жаратылысымды әдемі қылып жаратқаныңдай, ахлағымды (мінезімді) да көркем ете гөр!» 
Имам Ғазали «Ихия» атты еңбегінде ахлақ сөзінің мағынасын: «Ахлақ – адам бойына сіңісті қабілет. Адамның іс-әрекеті осы қабілеті арқылы жарыққа шығады», – деп ашқан. Демек, ахлақ адамның болмысына сіңісіп кеткендіктен, кез-келген әрекет адамның жаратылысы мен оның ахлағынан хабардар етеді. Адам қанша жерден ішкі дүниесін бүркемелеп жасырса да, оның мінез-құлқы бір күні оның шынайы бет-бейнесін ашып салады. Жаһилия кезеңіндегі бір ақынның даналық тұнған өлеңі де осынау ақиқатты паш етеді: «Кез келген адамның жұрттан жасырған бір мінезі болса. Мейлі оны жасырып-ақ бақсын. Алайда, ерте ме, кеш пе мінезі бәрібір ашылатын болады». Яғни, сырт келбет алдаған жерде, мінез бұл жаңылысты түзейді және адамның ішіндегі құпиялардың сырын аша салады. Ал енді, «хулуқ» ұғымы көркем мінез дегенді біліргенімен, адамдағы кейбір қасиеттердің уақыт өте келе оның кісілік табиғатына айналатындығын ескерер болсақ, адам бойында жақсы қасиеттермен бірге жаман қасиеттер де қалыптасып бекиді.
Жоғарыда пайғамбарымыздың дұғасында өткендей әрбір адам өз ахлағының көркемдігіне мән беруі тиіс. Көркем ахлақ – нағыз иманның көрінісі. Себебі, Пайғамбарымыз мінезі көркем жанның иман тұрғысынан кәмілдікке ие болатынын айтқан. Құранда «Шүбәсіз, сен теңдесі жоқ ұлы көркем мінез-құлыққа иесің», – деген атаққа ие болған ардақты елші (саллаллаһу алейһи уә сәлләм) өзі көркем ахлаққа ие болумен қатар, үмбетін де соған үгіттеген. Әрбір жан кемелдікке қол жеткізіп, Раббысының сүйіктісі болғысы келсе, әуелі, мінезін жөндеуі керек. 
Иә, ахлақ жөнелмей, ахуалымыз да оңалмайды. «Әдепті бала – арлы бала, әдепсіз бала – сорлы бала» демекші, әдептілік бар жерде татулық, ынтымақ, бірлік болса, әдепсіздік бой алдырған жерде қиянат, зұлымдық, қастық, тәртіпсіздік қоса жүреді. Тарихқа көз жүгіртсек, Алланың жазасына душар болған қауымдардың барлығында арсыздық кең етек алған. Бір адамның бойындағы арсыздық тек өзін емес күллі қоғамды былғайтынын ескерсек, қазіргі күнгі басты мақсатымыз – адам тәрбиесін дұрыстау болмақ. Балаға жақсы тәрбие жастайынан сіңірілуі керек. Ибн Мубарак: «Бізге білімділерден гөрі әдептілер көбірек керек», – деген. Бұл сөзде терең мағына жатыр. Біз шынымен көп білімнен гөрі аз болса да әдепке өте зәруміз. Алайда үй тәрбиесінде болсын, білім-тәрбие ордаларында болсын адамға біліммен қатар тәрбие берілсе, ол жерден түлеп ұшқан жан білімді әрі тәрбиелі болып шығары анық. Әдепсіз – білім тұл. Әбу Насыр әл-Фарабидің: «Тәрбиесіз алынған білім – адамзаттың қас жауы», – демекші, егер біліміміз көркем ахлаққа негізделмесе, ол білімнің келтірер пайдасынан зияны көп. Елге, белгілі бір қоғамға болсын кесірін тигізушілер ақылсыз емес, ақылы толысса да тәрбиесі нашарлардың ісі.  
Исламда ахлақтың орны ерекше. Жалпы діннің өзі – адамгершілік мінезге негізделген. Оның дәлелі мына хадис: 
Бір кісі дінді үйренбекші болып: 
‒ Дін деген не? – деп сауал тастайды. Сонда ардақты Мұхаммед пайғамбарымыз (саллаллаһу аләйһи уә сәлләм):
‒ Адамгершілік мінез, – деп жауап берген. Адамгершілігі мол кісінің дәрежесі үзбей нәпіл намаз оқып, нәпіл ораза тұтқандармен тең. 
Исламда адамдардың бойындағы психикалық және рухани қабілет, мінез, әдеттер жағымды және жағымсыз болып екіге бөлінеді. Жағымдыларын және адамға пайдалысын: ахлақы хасанә (көркем ахлақ), ахлақы хамидә (ұнамды ахлақ), махасини ахлақ (ахлақтан туған әсемдіктер), фәдаилу ахлақ (ахлақтан туған ізгіліктер) және мәкарими ахлақ (ахлақтан келген абырой, мақтау) деп атайды. Ал жағымсыздарын әрі зияндыларын: ахлақы сәийя (нашар ахлақ), ахлақы қабиха (жағымсыз мінез-құлық), ахлақы зәмимә (құпталмайтын ахлақ), мәсауийи ахлақ (ахлақтан туған нашар қылықтар), рәзаили ахлақ (ахлақсыздықтан масқара күйге түсу) деген атаулар бар. 	
Мәкарими ақлақ пен мәхасини ахлақ – адамгершілік қасиеттердің нәтижесінде туындаған игіліктер. Басқаша айтсақ, көркем мінез-құлық, соған сай әрекет, Алланы разы қылатын, жұрттың көңілінен шағатын амал. Бұл ардақты елшіміздің (саллаллаһу аләйһи уә сәлләм) үлгі етіп көрсетіп кеткен тәрбиесін бойына сіңіріп, кейінге қалдырған екі мұрасының бірі – сүннетін толыққанды орындағандардың ахлағы. Ал жағымсыз, нашар ахлаққа дінге қайшы, Құранның тыйған, Пайғамбарымыз одан аулақ болуымызды бұйырған, есті мүміндерді жирендіретін керітартпа қылықтар мен құйтырқы әрекеттер тән. 
Ислам тәрбиесімен етене сусындағандар Ұлы Жаратушысына және елшісі хазірет Мұхаммедке (саллаллаһу аләйһи уә сәлләм) толықтай бойсұнып, өзіне, отбасына, өмір сүріп жатқан қоғамға, күллі адамзат алдындағы жауапкершіліктерін кемшіліксіз атқарып, ғибадаттарын толық орындайды. Осы арқылы Алланың алдында және халықтың алдында зор ықылас-құрметке бөленеді.  
Құран бізге көркем ахлақты бұйырады. Бір ғана «Хужурат» сүресін алып қарайтын болсақ, онда тұнып тұрған ахлақ нормалары қамтылғанын көреміз. Оны оқып отырып Алла және расулының алдындағы, қоғамдық қатынастағы әдептілік қағидаларын үйрене аламыз. 
Мысалы, алғашқы бес аятта мұсылмандардың Алла мен расулы алдындағы әдебі жайлы айтылған. Сахабаларға пайғамбарымыздың алдында өте бір сыпайылық танытып, құрметпен бәсең дауыспен сөйлеу керектігін бұйырған. Тірісінде әрі бақилық болғаннан кейін де сүннетіне құрмет көрсету, Алла елшісіне көрсетілген құрметтің белгісі екені айтылған. 
Алтыншы аятта, кез-келген істе оның анық-қанығына көз жеткізбей ол жайлы сөз қозғаудың бұрыс екенін және қандай да бір хабарды естігенде, ол хабардың қайдан шыққанын, кім жеткізгеніне мұқият қарау айтылған. Егер оны жеткізуші кісі сенімсіз я күмәнді болса, ешкімнің обалына қалмау үшін ақиқатқа көз жеткізбейінше жұртты дүріктірмеу тиістігі ескертілген. 
Тоғызыншы және оныншы аяттарда мұсылмандардан құралған екі топ арасында кикілжің не түсініспеушілік орын алған сәтте, мәселе қандай болмасын, оң шешімін тауып екі араны жарастыру қажеттігін, мұсылмандардың бір-бірімен бауыр екендігін еске салады. Істің төрелігін айтқанда қара қылды қақ жарғандай тура болуымызды, қоғамның тамырына балта шабатын, бауырларды бір-біріне жауластыратын кесепаттардан сақтану мақсатында Аллаға сиынуды бұйырады. 
Он бірінші, он екінші аяттарда өзгелерді келемеждеп, бірін-бірі жамандау, ұнамсыз лақап ат қою, өзгелер жайлы жаман ойлау, біреуден кемшілік іздеу, күнәсін әшкерелеу, адамдарды бір-бірімен шағыстырудың үлкен күнә екендігін айтып, олардан барынша аулақ жүруді бұйырады. 
Он үшінші аятта, бәледен көз аштырмайтын, әлемнің тыныштығын ұрлайтын нәсіл, тек аралық қақтығыстар жайлы баяндалған. Ұлы Алланың күллі адамзатты бір ана мен әкеден жаратқаны, ұлыстар мен руларға бөлудің себебі: өзара танысып, дос болып, бір-біріне көмектесіп, тату-тәтті өмір сүру үшін бөлгенін білдіреді. Бір адамның екінші бір адамнан тек тақуалығы әрі ахлақи құндылықтары арқылы ғана ардақты бола алатындығы, ал бұлардан басқа еш артықшылығы жоқ екендігі, ондай ойлардың түбінде жақсылыққа алып бармайтындығы жайлы баяндалған.  
Он төртінші және он сегізінші аяттар арлығында, тек тілмен ғана иман еттік дегеннің жеткіліксіз екенін, нағыз мүміннің белгісі – жүректердегі Алла мен расулына деген шынайы иман, Алланың әмірлерін орындауда тұрақтылық, ықылас және туралықпен Алла жолында жаны мен малын салып күресу екендігі және мүміндерді осы жолды таңдағандар деп сипаттаған. Тек тілдерімен ғана иман еткендердің, мұсылман атанып, онысымен қоймай мұсылман болғандарын, жасаған игіліктерін міндет қылатындардың тек осы дүниеде мұсылман саналып, Алла құзырында әсте мұсылман емес екендері айтылған. 
Хадистерде көркем ахлақ, мінез-құлық, әдептілік жайында көп айтылған. Пайғамбарымыздың (саллаллаһу аләйһи уә сәлләм) өсиеттерін орындау арқылы Алланың разылығына бөленеміз. Жаратылуымыздың басты мақсаты – Раббымызға құлшылық жасау болса, адам көркем мінезі арқылы ғибадатпен жете алмайтын биіктерге жетеді. Алла елшісі бір хадис шәріпте: «Адам құлшылық арқылы шыға алмаған биіктерге, адамгершілікті қасиеті арқылы шығады», – деген. Бұл жерде ғибадаттың дәрежесін түсіру емес қайта ғибадатымызды да адамгершілікті қасиеттермен әсемдей түсу меңзелген. Себебі, ғибадаттың да өз алдына сақталуы тиіс әдептері бар, ол сақталмаған сәтте ғибадат қабыл болғанмен нұқсандықтары болады. 
Ибн Мубарак көркем ахлақ турасында Пайғамбарымыздың (саллаллаһу аләйһи уә сәлләм) мына бір хадисін келтірген: «(Көркем ахлақ) Адамдармен қарым-қатынаста кішіпейіл болу, айналасындағыларды жақсылыққа үндеу (ислам діні құптайтын, сау ақылға қонымды нәрселерді өзгелерге түсіндіру және Алла Тағаланың нығмет етіп берген ілім, дүние-мүлік, билік секілді мүмкіншілікті игі жолда қолдану) және оларды келіп-кетер қиыншылықтардан қорғау және сабыр қылып табандылық таныту».  
Пайғамбарымыз (саллаллаһу аләйһи уә сәлләм): «Мына екі қасиет мүміннің бойында болмауы тиіс: сараңдық пен арсыздық», – деген хадисте Алла елшісі мүмін мен көркем ахлақтың бір-бірінен ажырағысыз дүниелер екендігін меңзеген. 
«Мүміндердің иман тұрғысында ең жетілгені, ахлағы көркем болғаны. Араларыңдағы ең қайырлыларың – жұбайларымен жақсы қатынас жасағандарың».
«Мүмін адами қасиеттерінің арқасында үздіксіз ораза тұтып, намаз оқитын адамның дәрежесіне жетеді».
Қиямет күні адамның бұ дүниеде жасаған күллі жаман-жақсы амалдары мизанға (таразы) тартылады. Сол уақытта көркем ахлағымыздың салмағы өзге амалдардан ауыр басатыны жайлы хадисте айтылған. «Қиямет күні мүміннің таразысында көркем ахлақтан ауыр басатын ештеңе болмайды. Күмәнсіз, былапыт сөз айтып, нашар қылық жасаған бейәдеп әрі арсыздарға Алланың ашуы келеді». Қиямет күні пайғамбарымызға ең жақын болатындар да көркем мінезділер. «Мен үшін сіздердің ең сүйіктілеріңіз, сондай-ақ, қиямет күні маған ең жақын болатындарыңыз – ең көркем мінезділеріңіз». 
Расулалла (саллаллаһу аләйһи уә сәлләм): «Қайда болсаңдар да Алладан қорқыңдар! Жамандық жасасаңдар, артынша дереу оны жуып-шаятын жақсылық жасаңдар. Елмен қарым-қатынаста ізгі адами қасиеттерден айрылмаңдар!» – деп, көркем мінездің негізгі белгілерін көрсеткен. Себебі, бұл айтылғандар адамның нәпсісіне ауыр тиетін амалдар. Адам көпшілікпен бірге болғанда иманын қадағалап, жетілдіріп, нәпсісіне бой алдырмауы мүмін, бірақ жалғыз қалғанда жамағатпен атқарған істерді айна қатесіз істеу, әсіресе ерік-жігерін қадағалау жалғыз адамға қиын соғады. Жалғыздық шайтанға да таптырмас мүмкіндік. Сол үшін де «Адамның иманының шын дәрежесі, жалғыз қалғанда білінеді» деген сөз қалса керек. Екіншісі жамандыққа бой алдырған сәтте оны жуып-шаяр жақсылық істеу. Көбінесе намаз немесе садақа беру арқылы біз қате-кемшіліктерімізді жуып шаямыз. Мысалы, адамның ақ киіміне дақ түскенде, оны дереу тазартудың жолын қарастырады. Себебі, ол уақыт оздырған сайын кетпей қоюы мүмкін. Сол секілді күнәні де тез тазартпасақ, жүреккке түскен дақтың көлемі ұлғайып, адамды түзу жолдан тайдыруы мүмкін. Пайғамбарымыз басқа бір хадисінде бес нәрсеге асығуымызды бұйырады, соның бірі осы – күнәның артынша тәубә етуге асығу. Үшіншісі елмен қарым-қатынаста көркем мінезді болу. Бұл да өз кезегінде табандылық пен жігерді талап етеді. Қоғамда әр түрлі адам кездеседі. Мүмін өзінің төл мінезін сақтап, жұрттың барлығымен бірдей жақсы қарым-қатынас жасай білуі тиіс. Ардақты Мұхаммед пайғамбарымыз (саллаллаһу аләйһи уә сәлләм): «Алла атымен ант етейін, иман етпейінші жәннатқа кіре алмайсыңдар. Ал бір-бірлеріңді сүймейінше, иман еткен болып саналмайсыңдар. Араларыңда сүйіспеншілікті жаятын нәрсені айтаын ба? Сәлемдесуді жайыңдар», – деген. Сәлемдесу, бір-біріне игі дұғада болу да ахлақ нормаларының бірі. Адамдар арасындағы сыйластық пен сүйіспеншілік нағыз мұсылман қоғамының келбеті.    
Лаулап жанған от ағашты қалай өртеп жіберсе, тәрбиесіздік те ізгі амалдарымызға өз зиянын тигізеді. «Сірке балды қалай бұзса, жаман мінез-құлық та сол секілді ізгі амалдарды бұзады (жарамсыз етеді)». Сол үшін ақыр заманда онсыз да сауапты амал істеу қиынның-қиыны болған шақта, қасықтап жиған сауапты амалдарымыздан бір-ақ сәттік бейәдептілігіміздің кесірінен айрылып қалмаудың жолын қарастыру керек.  
Адамдығымызға дақ түсірмеудің бес жолы: 
Бірінші жол: адамгершілігі мол, өмірін изгілікке арнаған жандармен бірге болу. Соларды өмірде жолдас тұту. Себебі, адам ортасына қарай бейімдейді. Хадисте айтылғандай: «Адамның досы (жолдасы) қандай болса, діні (иманы мен иманының деңгейіне сай өмір сүру) соншалықты. Олай болса, әркім кімді дос тұтқанына қарасын», – деп, дос таңдауда абайлауды насихат еткен. Себебі, дос біздің иманымызға, өмір сүру салтымызға, ахлағымызға тікелей әсер етеді. Батыстықтардың: «Маған досыңның кім екенін айт. Мен сенің кім екеніңді айтамын», – деген қанатты сөзі де бекер айтылмаса керек. 
Екінші жол: Насихат. Өзгелерге дінді түсіндіру. Әрине, өзгелерге айтылған насихаттың әсерлі болуы үшін әуелі өзіміз соған сай болуымыз керек. Өзімізді көндіре алмаған насихатқа, өзгені сендіру екіталай. Алайда насихатымды түсінбейді деп үміт үзуге, дінді түсіндіруден бас тартуға болмайды. «Үмітсіз – шайтан» демекші, уақытында түсінбей, бірақ заман өте келе тәубеге келіп, хаққа бет бұрғандардың мысалы өмірде көптеп кездеседі. 
Үшінші жол: діни әдебиеттерді көп оқу. Оқу – біріншіден, иманымызды күшейтеді, екіншіден, діндегі ірі тұлғаларды өмірімізге үлгі етуге үлкен мүмкіншілік. Олардың өмірін оқып, өзіміздің кем-кетіктерімізді соларға қарап түзейміз.
Төртінші жол: діни білім мен танымымызды күшейткеннен кейінгі Аллаға деген шексіз махаббат, сүйіспеншілік. Адам құдайын қаншалықты таныса, соншалықты ұнатады. Қаншалықты ұнатса, әмірлері мен тыйымдарын бұлжытпай орындайды. Сол үшін тағы да қайталай кетсек, Раббымызды тану үшін діни әдебиеттерді көп оқу, имандылармен жолдас болу, олардан ажырамай өмір сүру керек. 
Бесінші жол: Дұға мен мінәжат. Жүрек, рух, барлығы дерлік Раббымыздың басқаруында болғандықтан, Ол қаласа, біз иманға келіп, жақсы тәрбиеге ие бола аламыз. Сол себепті әрдайым қолымызды жайып дұға оқығанда, Раббымыздан иманымыздың кәміл болуын, адамдығымыздың дұрысталуын, тура жолдан тайдырмауын сұрауымыз керек. Пайғамбарымыз дұғасында адамгершілігі жоғары болуын жиі сұраған. Сондай дұғаларының кейбірін мысалға келтіре кетсек:
«Уа, жүректерді қалыптан қалыпқа (бір күйден екінші бір күйге) енгізуші, Алла! Жүрегімді дінде бекем ете гөр!»
«Уа, Жаратқан Алла! Сенен деннің саулығын, кешірім және тәрбиемді сұлу етуіңді тілеймін».
«Уа, Раббым! Жаратылысымды сұлу еткеніңдей, мінез-құлқымды да жақсарта гөр!»
«Уа, Жаббар ием! Мені Өзің ұнататын сөзге, амалға, іске, ниетке, хидаятқа ынтық ете гөр. Күмәнсіз, Сенің күш-қуатың барлық нәрсеге толық жетеді»
«Уа, Алла Тағалам! Маған ізгілік істеуді, жамандықтан бас тартуды, кедей-кепшіктерге қарасуды әрі мені кешіріп, рақымыңды жаудыруыңды сұраймын»
«Уа, Жаратушы Алла! Ахлақтың, амалдың, қалау мен құмартудың кез келген жамандығынан (кесірінен) Өзіңе сиынамын».
«Уа, Раббым! Мені кешір, рақымдылығыңды жаудыр, мені ризықтандыра гөр».
Негізінде ардақты пайғамбарымыз осыған қатысты бір хадисте: «Иманы тұрғысынан ең абзал мүмін қандай болады?» деген сауалға: «Мінезі ең жақсысы» деп жауап беруінің астарында да үлкен мән бар.   Расында, Алла Тағала «Шүбәсіз, сен теңдесі жоқ ұлы адамгершілік қасиетке иесің» – деп, елшісіне мақтау айтқан. Басқалай айтқанда, Адам атадан бастап жүйе тартып, пайғамбарымызға жеткенде әбден кемелденген мұсылмандық зор адамдық қасиетке назар аудартқан. Негізінде, ахлақ – адам өмірінің дін практикасымен біте қабысуы және Құранды мықты ұстану дегенді де білдіреді. Бір риуаятта Сағыд ибн Хишам Айша анамыздан Пайғамбарымыздың ахлағы туралы сұрағанда, Айша анамыз: «Сендер Құран оқымайсыңдар ма?» дегеннен кейін: «Оның бар болмысы Құран еді ғой» деген. 
Алла расулы бойына дарыған осы ізгі қасиеттерімен «аляи-иллийини-камәләт» деп аталатын кемелдіктің ең биік шыңына шықты. Өзі ғана шығып қоймай, сол бұлақтан өзгелердің де сусындауына жол ашты. Құран Кәрімде: لَقَدْ كَانَ لَكُمْ فِي رَسُولِ اللَّهِ أُسْوَةٌ حَسَنَةٌ «Анығында Алла расулының бойында сендерге ең жақсы үлгі-өнеге бар»[footnoteRef:1] деп, осы жағдай сипатталады. Міне, осынау ақиқатты болмысына дарытқан Алла расулы (саллаллаһу аләйһи уә сәлләм) замандастарын руханият көкжиегіне қарай жетелеп, кемелдіктің асқар асуларын бірге бағындырған еді.  [1:  Ахзәп сүресі, 21-аят.] 

Ғалымдар адамгершіліктің белгісін: тілімен және әрекетімен ешкімге жәбір көрсетпеу, өзіне жәбір көрсеткендерді елемеу немесе ұмыту, өзіне жамандық жасағандарға жақсылық жасау сынды өлшемдермен түсіндіреді. Пайғамбарымыз (саллаллаһу аләйһи уә сәлләм) жанына келіп «Әділ болсаңшы!» деген әдепсіз сөзге, шапанынан жұлқи тартқан дөрекілікке, басына құм-топырақ шашып, қорлық көрсеткен адамға, тіптен өзінің періштедей пәк жарына жала жапқан жалақорға да өкпелеп, ашуға берілген емес. Өкпеге салыну былай тұрсын, сол адамдардың бірі ауырып төсек тартып қалғанда, оның көңілін сұрай барады, өлген кезінде жаназасына барып, ақтық сапарына шығарып салғаны тағы бар. Өйткені, көркем ахлақ о бастан оның табиғатына сіңісті қасиеті болатын.  
Өмірде небір сыпайы, жұмсақ мінезді, гуманист болып көрінетін жандар бар. Мұндайлардың өмірінде көркем ахлақ пен сыпайылық – бейімделген бипаз жалған және тез сынатын кристалл іспетті. Болмашы бір өкпе, аз ғана дөрекілік, жанына бататын бір қыршаңқылық олардың шынайы жүзі мен пиғылын әшкерлеуге жеткілікті. Ал енді көркем мінезбен көмкерілген жүрек жәһаннамға жіберілген күннің өзінде бойындағы асыл қасиеттерінен танбайды. Тозақтың жан күйзелтер азабына түссе де ешқашан өзінің байсалды, сабырлы қалпын жоғалтпайды. Тіптен зәбәнилермен сырлас болып, басына түскен ауыр халдің өзін кең пейілімен жеңе біледі.  

